
கேள்வியும்





சூரியனுக்கும் இடையில் வரும். ஆனால் அவை சந்திரனைப் போல அதிக சமீபமாக இல்லாததால் சூரியனை மறைத்து கிரகணம் உண்டாக்குவதில்லை. அவை பூமிக்கும் சூரியனுக்கும் இடையில் வரும்பொழுது சூரியனில் ஒரு கறுப்புக் கோடு உண்டாவதுபோல மட்டுமே தோன்றும்.

18 அப்பா! சந்திரனில் ஒரு கூனற்கிழவி இருக்கிறாளே. அவள் அங்கே என்ன செய்கிறாள்?

ஆமாம். நமக்குச் சந்திரனில் ஒரு பாட்டி இருப்பது போலத்தான் தெரிகிறது. ஆனால் அங்கே பாட்டி யாருமில்லை. அங்கே நம்மைப் போன்ற மனிதர்களே கிடையாது. நம்மைப் போன்ற மனிதர்கள் அங்கே இருக்கவே முடியாது. மனிதர்கள் உயிரோடிருக்க வேண்டுமானல் காற்று வேண்டும். அங்கே சந்திரனில் காற்று என்பது கிடையாது. அதனால் அங்கே நம்மைப் போன்ற மனிதர்கள் வாழமுடியாது. அப்படியே யாரேனும் இருந்தால் அவர்களுக்கு மூச்சும் இராது, சுவாசப்பைகளும் இரா. அவர்கள் பேசவும் மாட்டார்கள். அங்கே புஷ்பங்கள் மனம் வீச மாட்டா, பட்சிகள் பாடமாட்டா. அங்கே நெருப்பு எரியாது, மழை பெய்யாது, இவை எல்லாம் காற்று உண்டானால்தான் உண்டு.

ஆனால் அங்கே கூனற் கிழவி போல் தோன்றுகிறதே, அது என்ன தெரியுமா? துாரதிருஷ்டிக் கண்ணாடி மூலமாகப் பார்த்தால் அங்கே கிழவி யாரும் தெரியாது. சில பள்ளங்கள் தான் தெரியும். அவை ஒரு காலத்தில் கடல்களாகவும் எரிமலை வாய்களாகவும் இருந்திருக்கும் என்று வான சாஸ்திரிகள் கூறுகிறார்கள், அவ்வளவுதான்.

19 அப்பா! முழுநிலாக் காலத்தில் சந்திரன் முழுவதும் தெரிகிறதே, அதற்குக் காரணம் என்ன?

